AUZITEGI KONSTITUZIONALAK  INDUSTRIAREN ARLOKO ESKUMEN-BANAKETAZ EZARRITAKO DOKTRINA
· KONSTITUZIO AUZITEGIAREN 179/1998 EPAIA
· Industria-arloaren muinean honako jarduera hauek sar daitezke KAren iritziz: industriagintza antolatzeko jarduerak, industria-prozesuak edo fabrikazio-prozesuak arautzea, eta, bereziki industria-segurtasunaren alor zehatzean, lantegi eta instalazio industrialen segurtasunarekin eta haietan egindako produktuen segurtasunarekin zerikusia  duten antolatze- eta polizia-jarduera publikoak (203/1992 KAE, 2. OJ)
· Eginkizunen banaketa industria-segurtasunaren alorrean (KAB: 243/1994;313/1994)
· Industria-segurtasunaren alorrean honako gai hauek sar daitezke:
a) Lantegi eta instalazio industrialen segurtasunarekin eta fabrikazio-prozesuen segurtasunarekin zerikusia duten jarduera publikoak.
b) Produktu industrialen segurtasuna.
· Industria-segurtasunarekin zerikusia duen jarduera publikoak bi kontzeptu hauek hartzen ditu:

a) Normalizazioa: produktu industrialak fabrikatzeko, merkaturatzeko, inportatzeko, saltzeko, instalatzeko edo erabiltzeko baldintzak teknikoak arautzeko jarduera da, hain zuzen, herri-segurtasuna edo pertsonen eta animalien osasuna babesteko, batez ere.  


Gaur egun, nolanahi ere, kontzeptu hau oso baldintzaturik dago Europar Batasunetik datozen zuzentarau bateratzaileen garrantzi geroz eta handiagoarengatik.

b) Homologazioa:  araudi hori betetzen dela egiaztatzeko jardueran datza. Honela egiten da egiaztatze hori: produktu-tipoak homologatuz; produkzioari oniritzia emateko markak emanez, beti ere, aurretik, produkzioa egiaztatzeko saioak edo lagin bidezko egiaztapenak eginez, seriean fabrikatutako produktua onartutako ereduarekin bat datorrela egiaztatze aldera, edo fabrikatzaileak berak emandako auto-ziurtapenak edo erakunde kreditatuek emandako ziurtagiriak egiazkoak direla kontrolatze aldera.

Oro har, industria-segurtasunaren xedeak honako hauek dira:  Espainian erabili nahi diren produktu industrialek eduki beharreko segurtasun-baldintzak arautzea, eta arau horiek betetzen direla bermatzea, produktua Espainian ekoiztutakoa izan zein atzerrikoa izan.

Konstituzio-auzitegiak ezetsi egin zuen industria-segurtasunaren alorreko gaiak “kanpo-merkataritzaren” eskumenean kokatu behar zirenik, izan ere, produktu industrial baten segurtasunaren ezaugarri teknikoak zehaztea eta horiek betetzen diren kontrolatzea merkataritzaren inguruko jarduera publikotik bereizten du, produktua merkaturatu baino lehenagoko jarduera delakoan eta hura baino ekintza orokorragoa. 
· Estatuak du industria-segurtasunaren arloko arauak emateko eskumena. Espainian fabrikatu, merkaturatu edo Espainiara inportatu nahi diren produktu industrialek bete beharko dituzten segurtasun-baldintzak zehazten dituzten erregelamendu teknikoak ezartzea estatuari dagokio.
· Autonomia-erkidegoek –industria-arloan eskumen esklusiboa izanez gero- estatuaren araudia osatzeko berezko legedia egin eta onar dezakete, beti ere estatuaren aginduen aurkakoa ez bada edo estatuaren legediaren xedeak betetzea eragozten ez badu.
· Autonomia-erkidegoei dagokie araudi hori betearazteko eskumena. Horiek horrela, estatuak ez du industria-arloan araudia betearazteko inolako ahalmenik, eta horrenbestez, industria-segurtasunaren arloan ere ez.
· Konstituzio-auzitegiaren iritziz, autonomia-erkidegoen betearazteko eskumen horren barruan sartzen da honako hau ere: produktu jakin bati, segurtasun-mailari dagokionez Espainian kidekoa den araudiaren parekoa aplikatu behar zaiola ziurtatzea; edo, zehazkiago, honako hau egiaztatzea: produktu jakin bat herrialde jakin batean fabrikatu dela eta produktu-mota jakin bati dagokiola, eta, bi datu horien arabera, pertsonen eta animalien bizia eta osasuna babestu eta segurtatzeari dagokionez, aldez aurretik parekotzat jo den araudi bat zaiola aplikatzekoa.
· {0><}0{>Konstituzio-auzitegiak ezetsi egin zuen "industria-segurtasuna" "herri-segurtasunaren" arloan sartzeko estatuaren nahia (EK-ren 149.1.29 artikulua).<0} Konstituzio-auzitegiaren iritziz, industria-segurtasunak lotura berariazko eta estuagoa du "industriaren" gaiarekin, eta azken horren barruan sartzen dira industria-instalazioen eta -lantegien eta horietan fabrikatutako produktuen segurtasunarekin lotutako jarduerak.
· Inportatu nahi diren produktuak ekoizten diren herrialdeetako arauen eta Espainiako arau teknikoen artean segurtasun-bermeen aldetik baliokidetasuna dagoela ziurtatzeko jarduera industriaren arloan sartzen du Konstituzio Auzitegiak, eta, zehatzago esatearren, industria-segurtasunaren arloan. ( 313/1994 KAE)  .
· Konstituzio-auzitegiak ezetsi egin du industria-produktuen normalizazioa eta homologazioa “ekonomia-jardueraren erabateko antolaketan” sartzea.
· Ez du, halaber, onartu EK-ren 149.1.1 artikuluaren eskumen-tituluan sartzea, artikulu horrek EKren 51.artikuluarekin batera esleitzen duen eskumen-tituluan, alegia; eskumen horrek estatuaren esku uzten du  herritarrek kontsumitzaile gisa dituzten eskubideen erabileran guztien berdintasuna bermatzeko oinarrizko baldintzak arautzea 
· Industria-segurtasunaren arloan egin beharreko produktuen, tresnerien edo instalazio industrialen arauzko ikuskaritza eta kontrolerako erakundeen gainean. (243/1994 eta 313/1994 KAE) 

Estatuak, arautzeko dituen eskumenez baliatuz, ikuskaritza eta kontrolerako erakundeen ezaugarriak ezar ditzake, honako hauek bermatze aldera, besteak beste: beren independentzia, kaudimena eta gaitasun teknikoa. Nolanahi ere, arauketa hori egiterakoan, kontuan hartu beharko du autonomia-erkidegoen araudia.

Autonomia-erkidegoek beren administrazioaren laguntzaile diren erakunde horien antolaketa eta barne-jardunari buruzko arauak onar ditzakete, batez ere erakunde horiek izan ditzaketen betearazpen-eginkizunei buruzkoak; betearazpen-eginkizun horien artean, bereziki aipagarria da honako hau:  autonomia-erkidegoaren lurralde-eremuan jardun nahi duten ikuskaritza- eta kontrol-erakundeei baimena ematea eta kentzea.
· Erakunde horiek autonomia-erkidego batena baino lurralde handiagoan jardun nahi dutenean, estatuak, gai honetan dituen arautzeko eskumenez baliaturik, kokapen-irizpideak ezar ditzake erakunde horiei baimena ematea zein autonomia-erkidegori dagokion zehazteko, egoki deritzen kokapen-irizpideak, alegia.
· Erakunde horien jarduera autonomia-erkidegoaren lurraldeaz gaindikoa izate hutsagatik ezin du estatuak haien gaineko eskumena bereganatu. 

· Eskumen hori estatuak beste inork ez bereganatu ahal izatea, kasu honetan bakarrik izango litzateke bidezko: erakunde horien gaineko jarduera publikoa zatiezina denean. Eta, zatiezina izanda ere, bi hauetako bat beharko litzateke: edo jarduera hori ezin gauzatu izatea lankidetza- edo koordinazio-tresnen bitartez, eta homogeneotasun-maila bat behar izatea, eskumena titular bakar bati emanez baizik bermatu ezin dena, eta titular hori nahitaez estatuak izan behar izatea; edo hainbat autonomia-erkidegoren interes kontrajarriak bateratu ahal izateko gaitasuna duen erakunde bat behar izatea.
· Ikuskaritza eta kontrolerako erakunde hauen gaineko betearazpen-eskumenei dagokienez, autonomia-erkidegoei honako ahalmen hauek dagozkie: zigor-espedienteak bideratzea, erakundeari jarduteko emandako baimena aldi baterako edo behin betiko kentzea, eta erregistroko inskripzioa ezeztatzea. KAren iritziz, betearazpen-ahalmen horiek  autonomia-erkidegoen eskumen hauen ezinbesteko osagarri dira: jarduteko baimenak emateko eskumenarena eta erregistro-bulegoak kudeatzeko eskumenarena.
· Autonomia-erkidego batek erakunde baten jarduera etetea agintzen badu, agindu horrek erakundeak jarduten duen lurralde-eremu osoan izango du eragina; ez du zertan muga izan behar etetea agindu duen Autonomia Erkidegoaren lurraldeak.
· KA-k onartzen du estatuak baduela bere araugintza-ahalen artean honako hau: legezko betekizunak bete behar izateaz salbuestearren ikuskaritza- eta kontrol-erakundeek bete behar dituzten baldintzak arautzeko ahala. Nolanahi ere, salbuesteko egintza, KA-ren iritziz, betearazpen-egintza bat da, eta, hortaz, autonomia-erkidegoaren eskumenen artekoa.
· Estatuko Erregistroak: Estatuak, nahiz eta betearazpen-eskumenik eduki ez industria-segurtasunaren arloan, badu ahala bere eskumenak erabiltzeko beharrezko deritzen erregistroak ezartzeko; nolanahi ere, erregistro horien araubide juridikoak errespetatu egin behar ditu autonomia-erkidegoek bereganatuta dituzketen betearazpen-eskumenak (243/1994 KAE).
Konstituzioaren arabera, badago Estatu Osorako erregistro bakar bat sortzea, datu guztiak zentralizatzen direla bermatze aldera; hala ere, zentralizatze horrek informaziorako eta publikotasunerako beste ezertarako ezingo du izan. 
Estatuak, erregistro bakar horren kudeaketan, errespetatu egin behar ditu industria-segurtasuna osatzen duten jardueren gainean autonomia-erkidegoek dituzten betearazpen-eskumenak; jarduera horien artean sartzen dira: 


- Baimena emateko ahalmenak.


- Legez eskatzen diren betekizunak betetzen ez direnean 
baimena ukatzeko ahalmenak.


- Erregistroan inskribatzea eta inskripzioa ezeztatzea.


- Oro har, autonomia-erkidegoek erregistroa kudeatzeko 
behar dituztenak.

